
ABSTRAK 

 

 

Penyelidikan ini bertujuan untuk meneroka personaliti, pengalaman, kemahiran, 

pengetahuan, dan sumber aspirasi pensyarah sebagai mentor usahawan di Politeknik 

dan Kolej Komuniti (PolyCC) bagi membangunkan kerangka kompetensi yang 

menyokong kejayaan usahawan pelajar. Reka bentuk penyelidikan adalah kualitatif, 

menggunakan temu bual separa berstruktur yang disahkan oleh empat pakar dengan 

nilai Cohen’s Kappa 1.0. Sampel kajian adalah pensyarah PolyCC yang menjadi finalis 

Anugerah Mentor Keusahawanan Terbaik, Anugerah Keusahawanan Kementerian 

Pengajian Tinggi (AKKPT) 2015-2021, dan tiga menti bagi tujuan triangulasi. Teknik 

persampelan bertujuan digunakan kerana pemilihan peserta dibuat secara khusus 

berdasarkan pengalaman dan pengiktirafan mereka dalam bidang pementoran 

keusahawanan. Data dianalisis secara tematik menggunakan ATLAS.ti 9 untuk 

mengenal pasti corak, tren, dan interaksi dalam data, dengan nilai kebolehpercayaan 

antara penilai (Cohen's Kappa) sebanyak 0.99. Hasil penyelidikan mendapati bahawa 

elemen personaliti iaitu altruisme, dan enthusiasm telah dikenalpasti dalam kalangan 

semua responden, manakala harmonisme hanya ditemui pada sebahagian responden. 

Pengalaman pementoran dan perniagaan menunjukkan kepentingan pendekatan yang 

pelbagai iaitu adaptasi, imitasi dan aplikasi pengalaman perniagaan dan pementoran 

dalam menyokong kelestarian perniagaan menti. Kemahiran komunikasi berkesan, 

membina jaringan perniagaan, dan penggunaan teknologi digital adalah elemen 

kompetensi kemahiran yang membantu kelestarian perniagaan menti. Pengetahuan 

keusahawanan yang dimiliki pensyarah diperoleh melalui kelulusan formal akademik 

dan pembelajaran kendiri, manakala elemen psikospiritual seperti taklif, ihsan, itqan 

dan istiqamah turut mendorong komitmen tinggi mereka dalam melaksanakan peranan 

sebagai mentor. Secara keseluruhannya, dapatan penyelidikan membentuk lima elemen 

utama dalam kerangka kompetensi yang dihasilkan iaitu i) personaliti (altruisme, 

enthusiasm, dan harmonisme), ii) pengalaman berniaga (adaptasi, imitasi, dan aplikasi 

pengalaman), iii) kemahiran (pementoran dan perniagaan), iv) pengetahuan 

(keusahawanan), dan v) psikospiritual Islam (taklif, ihsan, itqan, dan istiqamah).  

Model kerangka kompetensi ini diharapkan dapat dijadikan panduan oleh pensyarah 

institusi pengajian tinggi (IPT) dan pihak berkepentingan seperti Kementerian 

Pengajian Tinggi (KPT) dan Jabatan Pengajian Politeknik dan Kolej Komuniti 

(JPPKK) dalam memperkasakan program pementoran keusahawanan dalam kalangan 

pelajar. 

COMPETENCIES OF POLYTECHNIC AND COMMUNITY COLLEGE 

(POLYCC) LECTURERS AS MENTORS OF START-UP 

ENTREPRENEURS FOR STUDENT BUSINESS  

SUSTAINABILITY IN MALAYSIA 

 

ABSTRACT 

 

 

This study aims to explore the personality, experience, skills, knowledge, and sources 

of aspiration of lecturers as entrepreneurial mentors in Malaysian Polytechnics and 

Community Colleges (PolyCC) to develop a competency framework that supports 

student entrepreneurs’ business success. The research design is qualitative, employing 

semi-structured interviews validated by four experts with a Cohen’s Kappa value of 

1.0. The sample consists of PolyCC lecturers who were finalists for the Best 

Entrepreneurship Mentor Award under the Ministry of Higher Education (2015–2021), 

along with three mentees for triangulation. Purposive sampling was employed, as 

participants were deliberately selected based on experience and recognition in 

entrepreneurship mentoring. Data were analyzed thematically using ATLAS.ti 9 to 

identify patterns, trends, and interactions, achieving inter-rater reliability with a 

Cohen’s Kappa of 0.99. Findings reveal that altruism and enthusiasm emerged 

consistently as personality traits across respondents, while harmonism was found only 

among some. Mentoring and business experiences highlight the importance of diverse 

approaches, adaptation, imitation, and application of entrepreneurial and mentoring 

practices in sustaining mentees’ businesses. Regarding skills, effective communication, 

business networking, and digital technology are key mentor competencies that enhance 

mentees’ business sustainability. Entrepreneurial knowledge was obtained through 

formal academic qualifications and self-learning. Meanwhile, Islamic psychospiritual 

values, taklif (responsibility), ihsan (benevolence), itqan (excellence), and istiqamah 

(steadfastness) were identified as drivers of lecturers’ strong commitment in fulfilling 

their mentoring role. Overall, the findings establish five main elements in the proposed 

competency framework: (i) personality (altruism, enthusiasm, harmonism), (ii) 

entrepreneurial experience (adaptation, imitation, application), (iii) skills (mentoring 

and business), (iv) knowledge (entrepreneurship), and (v) Islamic psychospiritual 

values (taklif, ihsan, itqan, istiqamah). This competency framework is expected to 

serve as a reference for higher education lecturers and stakeholders, including the 

Ministry of Higher Education (MOHE) and Department of Polytechnic and Community 

College Education (JPPKK), in strengthening entrepreneurship mentoring programs for 

students. 

BAB 1 

 

 

 

 

PENGENALAN 

 

 

 

 

1.1 Pendahuluan 

 

Bab satu ini merupakan pengenalan kepada penyelidikan yang dijalankan yang 

bertujuan memberikan gambaran tentang kompetensi pensyarah sebagai mentor 

usahawan pemula di Institusi Pengajian Tinggi (IPT). Bab ini memberikan pengenalan 

menyeluruh kepada penyelidikan yang dijalankan, bermula dengan latar belakang isu 

yang diselidiki sehingga kepada batasan dan kepentingan penyelidikan. Setiap 

komponen yang dibincangkan dalam bab ini, termasuk pernyataan masalah, tujuan dan 

objektif penyelidikan, persoalan penyelidikan, serta kerangka konseptual, membentuk 

asas yang penting dalam memahami konteks dan arah penyelidikan ini.  Bab ini adalah 

berfungsi sebagai peta yang membimbing pembaca memahami struktur dan matlamat 

penyelidikan, sekaligus menggariskan jalan untuk mencapai hasil penyelidikan yang 

komprehensif dan bermakna. 

1.2 Latar Belakang Penyelidikan 

 

Pelan Tindakan Keusahawanan – Institusi Pengajian Tinggi (PTK-IPT) 2021-2025 

(Kementerian Pengajian Tinggi (KPT), 2020) pada Teras 1: Strategi 3 menerangkan 

tentang Ekosistem Keusahawanan Bersinergi iaitu keusahawanan di IPT memerlukan 

hubungan dan kolaborasi erat antara elemen keusahawanan iaitu pihak universiti, 

industri, kerajaan dan komuniti.  Tiga (3) Petunjuk Prestasi Utama (KPI) bagi teras ini 

adalah:  

 

1) peratusan usahawan pelajar yang menjalankan perniagaan di dalam kampus 

sambil belajar,  

2) peratusan usahawan siswazah yang memulakan perniagaan setelah tamat 

pengajian, dan  

3) bilangan tenaga pengajar yang mempunyai kepakaran keusahawanan.  

  

KPI yang ditetapkan oleh KPT (Bahagian Perancangan Strategik, 2022), 

menyatakan bahawa sasaran pensyarah untuk menjadi mentor usahawan di IPT 

menjelang 2025 adalah seramai 4000 orang merangkumi semua universiti awam dan 

swasta di Malaysia serta Politeknik dan Kolej Komuniti (PolyCC). Bagi mencapai 

hasrat tersebut, peranan yang digalas oleh ahli akademik iaitu pensyarah di IPT menjadi 

semakin mencabar kerana perlu berusaha dalam mencapai sasaran KPI tersebut.  Dalam 

hal ini, segala usaha dan langkah yang diambil oleh IPT mestilah mengambil kira 

potensi dan keperluan kemenjadian usahawan dalam kalangan pelajar dan graduan.  

Maka, pihak IPT perlu memberi perhatian kepada pelajar yang berpotensi untuk 

menjadi usahawan dengan membekalkan mereka mentor yang sepatutnya boleh 

membimbing mereka menjadi usahawan, sekaligus mengekalkan perniagaan mereka 

terutama apabila sudah tamat pengajian.  

  

Hakikatnya, pementoran adalah proses pemindahan pengetahuan antara orang 

yang lebih mahir dan berpengalaman (mentor) kepada usahawan pemula (menti).  

Pementoran ditakrifkan sebagai bimbingan daripada seseorang yang menguasai atau 

dianggap pakar dalam perkara-perkara tertentu yang dikongsi dengan orang lain yang 

memerlukannya (Mouammer & Bazan, 2021; Pramudianto, 2015;  Bozeman & Feene, 

2007) terutama daripada segi pengetahuan dan pengalaman (Haneberg & Aaboen, 

2022; Nabi, Walmsley & Akhta, 2021; Fachauld, Aaboen & Haneberg, 2022) dalam 

tempoh masa yang panjang (Neila Sulung, 2016).  Federal Aviation Administration 

(2011) mentakrifkan mentor dengan lebih terperinci, iaitu sebagai seorang individu 

yang mempunyai pengalaman atau kepakaran di dalam bidang tertentu, memberikan 

lebih banyak galakan, nasihat dan sokongan kepada menti yang kurang berpengalaman, 

dengan tujuan untuk membantu orang yang sedang dibimbing itu.   

 

Daripada definisi ini dapat disimpulkan bahawa terdapat dua pihak yang terlibat 

dalam proses pementoran iaitu mentor dan menti.  Mentor berusaha untuk membina 

kebijaksanaan dan keupayaan dengan menerapkan kemahiran, pengetahuan dan 

pengalaman (Haneberg & Aaboen, 2022;  Nabi et al., 2021; Bricker 2021; Kakouris & 

Morseli, 2020) kepada ahli baru di dalam bidangnya (Michael, 2008).  Samada mentor 

secara formal atau tidak formal, kedua-duanya, bukan sahaja menyumbang kepada 

pembangunan keseluruhan individu yang dibimbing dengan penekanan kepada kategori 

pembangunan individu (Street, Ng & Al-Dajani, 2023; Bricker, 2021) yang berbeza 

mengikut tahap permulaan dan jenis perniagaan (Bruce & Bridgeland, 2014). 

Idealnya mentor adalah mereka yang berpengalaman, berjaya dan berkemahiran 

di dalam bidangnya (Mouammer & Bazan, 2021; Pramudianto, 2015;  Bozeman & 

Feene, 2007), dan ini membawa maksud bahawa mentor bagi seorang doktor perlu 

dalam kalangan doktor, mentor kepada guru, adalah mereka dalam kalangan guru atau 

mentor bagi jurutera adalah dalam kalangan jurutera juga.  Mentor yang kompeten 

adalah mereka yang berpersonaliti, berkemahiran, berpangalaman dan berpengetahuan 

(Haneberg & Aaboen, 2022;  Nabi et al., 2021; Bricker 2021; Kakouris & Morseli, 

2020) dalam bidang yang sedang diberi pementoran (Mouammer & Bazan, 2021; 

Pramudianto, 2015;  Bozeman & Feene, 2007).  Pementoran mempunyai peranan 

penting dalam proses memulakan perniagaan (Street et al., 2022; Kubberød & 

Ladegard, 2021) terutama di IPT kerana ianya melibatkan proses peralihan dari dunia 

akademik kepada kehidupan sebenar sebagai usahawan (Fauchald, Aaboen, & 

Haneberg, 2022; Kakouris & Morseli, 2020; Chang & Cheng, 2022).   

 

Memandangkan, pada peringkat permulaan ini, usahawan mempunyai risiko 

kekurangan peralatan dan sokongan (nasihat, bantuan praktikal), maka pementoran 

kepada usahawan pemula adalah sangat diperlukan (Zhang, 2023; Nate, Grecu, 

Stavytskyy & Kharlamova, 2022; Kubberod & Fosstenløkken, 2018; Masha, Shava, 

Mambiravana & Bwowe, 2022; Nabi et al.,  2021).  Keadaan ini menyebabkan 

pensyarah di IPT bukan sahaja perlu menjalankan tugas akademik malahan perlu 

terlibat dalam pementoran usahawan (Trilaksono, Marchalina, Sasmoko, Indrianti & 

Yusak, 2022; Middleton et al., 2020; Sansone et al., 2021b) walaupun mereka tidak 

yakin dengan kemampuan mereka untuk menjadi mentor usahawan (KPT, 2020).   

Di dalam sistem pendidikan pengajian tinggi, pensyarah adalah merupakan ahli 

akademik dan arif dalam bidang akademik tersebut, tetapi dilantik menjadi mentor 

kepada pelajar untuk menjadikan pelajar tersebut sebagai seorang usahawan semasa 

dalam pengajian dan diharap pelajar tersebut dapat mengekalkan perniagaan mereka 

apabila menamatkan pengajian kelak.  Pensyarah bukan sahaja perlu mahir di dalam 

bidang akademik malahan memerlukan iltizam dan komitmen yang tinggi serta perlu 

berkemahiran dalam bidang keusahawanan bagi mencapai agenda utama KPT untuk 

melahirkan 6% graduan sebagai usahawan pada tahun 2021 dan 2022, manakala pada 

2023-2024 peratus sasaran adalah 8%, dan 10% adalah bagi tahun 2025 (KPT, 2020). 

 

Menurut Laporan Pengesanan Graduan 2020, yang dipetik daripada Bahagian 

Perancangan dan Penyelidikan Dasar (BPPD) (2021a), melaporkan tren kadar graduan 

yang menceburi bidang keusahawanan sepanjang 2016-2020 adalah pada tren 

meningkat.  Menyedari hakikat tersebut, pemerkasaan aktiviti keusahawanan melalui 

pendekatan mentor keusahawanan dalam kalangan pensyarah, telah diberi perhatian 

bagi memastikan agenda kerajaan ini terus dilaksanakan dan dicapai.  Sejak 2012, 

Kementerian Pengajian Tinggi telah memperkenalkan Anugerah Keusahawanan 

(MEA), yang kemudiannya dijenamakan sebagai Anugerah Keusahawanan KPT 

(AKKPT) pada tahun 2021 bagi memperkukuh ekosistem keusahawanan di IPT. 

Anugerah ini turut merangkumi kategori Mentor Keusahawanan Terbaik sebagai 

pengiktirafan terhadap peranan pensyarah dalam membimbing pelajar (KPT, 2020). 

Tahap keberkesanan mentor keusahawanan dalam memberi pengalaman dan 

kelestarian perniagaan adalah agak tinggi  (Ting, Feng, & Qin, 2017) dan mentor 

keusahawanan dianggap sebagai cara yang berkesan untuk melatih usahawan baru 

(permulaan) di seluruh dunia (Ting et al., 2017).  Kesimpulannya, mentor sangat 

penting bagi usahawan pemula di IPT kerana mentor berfungsi memberikan 

pandangan, nasihat, sokongan, pengalaman, jaringan dan motivasi yang dapat 

membantu pelajar memulakan dan menguruskan perniagaan.    

 

 

1.3 Pernyataan Masalah 

 

Di antara permasalahan utama dalam usaha melahirkan usahawan di IPT Malaysia ialah 

kekurangan pensyarah yang mempunyai kepakaran keusahawanan, yang secara 

langsung menjejaskan ketersediaan mentor untuk membimbing dan mempengaruhi 

perkembangan keusahawanan pelajar (KPT, 2020). Walaupun data JPPKK (2023) 

menunjukkan peningkatan jumlah pensyarah berkepakaran dari tahun ke tahun, 

bilangan ini masih belum mencukupi untuk mencapai sasaran 4,000 mentor menjelang 

2025. Di PolyCC khususnya, pencapaian KPI berkaitan pelajar dan graduan yang 

menjadi usahawan menunjukkan penurunan keseluruhan dari tahun 2020 hingga 2022, 

sekali gus menggambarkan cabaran dalam usaha mencapai sasaran yang ditetapkan 

KPT. KPT (2020) melaporkan bahawa ramai pensyarah enggan mengambil peranan 

sebagai mentor kerana merasakan diri tidak berkemahiran dan menganggap ia 

menambah beban tugas hakiki (Mei & Symaco, 2020; Birdthistle et al., 2023). 

Tambahan pula, ketiadaan garis panduan jelas mengenai kompetensi mentor 

menimbulkan kekaburan, menyebabkan sebilangan pensyarah kurang berminat untuk 

terlibat. Sedangkan, peranan mentor adalah kritikal kepada usahawan pemula yang 

berhadapan keterbatasan sumber, risiko kegagalan dan kekurangan pengalaman. 

Mentor yang kompeten bukan sahaja menyumbang pengetahuan dan kemahiran, tetapi 

juga berperanan sebagai sumber inspirasi, sokongan moral dan jaringan yang dapat 

membantu mengekalkan kelestarian perniagaan mentee (Nabi et al., 2021; Zhang, 

2023). Masalah utama dalam proses kemenjadian usahawan di Politeknik Malaysia 

adalah berpunca dari dua faktor iaitu faktor dalaman pelajar dan faktor luaran (Rizal et 

al., 2020). Salah satu faktor luaran yang ditemui dalam penyelidikan ini, adalah masalah 

pensyarah yang tidak kompeten dalam pembentukan usahawan kerana kekurangan 

latihan dan pengalaman (Rizal et al., 2020).  

 

 Masalah lain yang dikenal pasti ialah terdapat pensyarah yang bukan 

usahawan dilantik sebagai mentor usahawan di PolyCC. Fenomena ini menimbulkan 

kontradiksi terhadap konsep kompetensi kerana idealnya mentor sepatutnya datang 

daripada kalangan usahawan berpengalaman. Walaupun terdapat segelintir pensyarah 

PolyCC yang berjaya melahirkan usahawan pelajar, bilangannya masih terlalu kecil 

berbanding jumlah keseluruhan pensyarah (KPT, 2022a; Nik Maheran, 2021).  Dalam 

penyelidikan ini, kompetensi ditakrif berasaskan Teori Kompetensi McClelland (1963) 

yang menekankan personaliti, pengalaman, kemahiran dan pengetahuan sebagai faktor 

utama (Kumar & Kayalvizhi, 2024). Namun begitu, teori ini tidak menekankan aspek 

psikospiritual, sedangkan dimensi nilai dan motivasi dalaman terbukti mendorong 

pensyarah untuk lebih istiqamah, teliti, ikhlas dan bertanggungjawab dalam 

menjalankan peranan sebagai mentor. Justeru, jurang teori ini ingin diisi dengan 

memasukkan elemen psikospiritual Islam seperti taklif, ihsan, itqan dan istiqamah 

sebagai dimensi tambahan dalam kerangka kompetensi mentor usahawan di PolyCC. 

Tanpa sokongan mentor yang kompeten, usahawan pemula bukan sahaja berdepan 

risiko kegagalan awal, tetapi juga kesukaran mengekalkan kelestarian perniagaan 

dalam jangka panjang, terutamanya selepas tamat pengajian. 

1.4 Tujuan Penyelidikan / Kenyataan Tesis 

 

Memandangkan mentor usahawan dalam kalangan ahli akademik yang kompeten 

adalah berpotensi untuk merealisasikan kemenjadian usahawan graduan, maka 

penyelidikan ini menghasilkan satu kerangka kompetensi mentor usahawan dalam 

kalangan pensyarah agar menjadi garis panduan pihak berkepentingan dalam 

membangunkan mentor usahawan yang bukan dalam kalangan usahawan berjaya. 

 

 

1.5 Objektif Penyelidikan 

 

Secara khusus, penyelidikan ini dijalankan untuk mencapai enam objektif berikut: 

1) meneroka personaliti pensyarah mentor, yang berjaya membimbing menti 

melestarikan perniagaan. 

2) menyelidik pengalaman pensyarah mentor, yang berjaya  membimbing menti 

melestarikan perniagaan. 

3) menyelidik kemahiran pensyarah mentor, yang berjaya membimbing menti 

melestarikan perniagaan. 

4) menyelidik ilmu pengetahuan pensyarah mentor, yang berjaya membimbing 

menti melestarikan perniagaan. 

5) meneroka sumber inspirasi/motivasi (psikospiritual Islam) yang menjadikan 

pensyarah mentor bersungguh-sungguh menjalankan tanggungjawab sebagai 

mentor. 

6) mencadangkan kerangka model kompetensi pensyarah mentor usahawan. 

1.6 Persoalan Penyelidikan 

 

Berdasarkan objektif penyelidikan, penyelidikan ini dijalankan bagi mencapai enam 

persoalan penyelidikan.  Berikut adalah persoalan penyelidikan bagi penyelidikan ini. 

 

1) Bagaimanakah personaliti pensyarah sebagai mentor usahawan, 

menyumbang kepada kelestarian perniagaan menti? 

2) Bagaimanakah pensyarah menggunakan pengalaman, semasa pementoran 

usahawan pemula bagi menyumbang kepada kelestarian perniagaan menti? 

3) Bagaimanakah pensyarah menggunakan kemahiran, semasa pementoran 

usahawan pemula bagi  menyumbang kepada kelestarian perniagaan menti? 

4) Bagaimanakah pensyarah menggunakan pengetahuan, semasa pementoran 

usahawan pemula bagi  menyumbang kepada kelestarian perniagaan menti? 

5) Bagaimanakah pensyarah menggunakan psikospiritual Islam, semasa  

pementoran usahawan pemula bagi menyumbang kepada kelestarian 

perniagaan menti? 

6) Apakah kerangka model kompetensi mentor usahawan pemula dalam 

kalangan  pensyarah? 

 

 

1.7 Kerangka Konseptual Penyelidikan 

 

Dalam penyelidikan, kerangka konseptual adalah membimbing penyelidik dan 

menentukan apakah yang harus diteroka.  Penyelidikan ini memberi tumpuan kepada 

kompetensi mentor yang merangkumi personaliti, pengalaman, sikap, kemahiran 

pengetahuan, dan sumber inspirasi atau motivasi pensyarah mentor dalam pementoran 

tersebut.   

 

Seorang mentor usahawan perlu memiliki pengetahuan tentang teori dan dunia 

keusahawanan sebenar (Haneberg & Aaboen, 2020; Hanim et al., 2020; Street et al., 

2022; Kakouris & Morselli, 2020; Nate et al., 2022; Lyu et al., 2023; Zhang & Nong, 

2023). Teori keusahawanan melibatkan konsep inovasi (Zhang & Nong, 2023), 

keusahawanan sosial, dan keusahawanan tradisional. Dunia keusahawanan sebenarnya 

melibatkan pembangunan produk, pemasaran, pengurusan kewangan, dan pengurusan 

risiko.  

 

Pensyarah sebagai mentor usahawan perlu mempunyai pengalaman praktikal, 

kemahiran pendidikan yang baik, pengetahuan industri, pemikiran kritis, dan 

kemahiran komunikasi (Poskanzer, 2022; Riter, 2020; Sanchez-Burks et al., 2017).  

Menggabungkan teori dengan pengalaman sebenar membantu pelajar memahami 

keusahawanan dalam konteks praktikal (Pittaway et al., 2023; Natalaya, 2023)  

manakala kepakaran mengajar, menjadikan pensyarah boleh membimbing pelajar 

menjadi usahawan melalui cabaran dan peluang yang ada (Jones et al., 2021b; Decker-

Lange et al., 2022).  Ini mewujudkan bakal usahawan yang boleh mengaplikasikan 

pengetahuan dan kebolehan mereka dalam dunia keusahawanan yang dinamik. 

 

Kemahiran pementoran (Sanchez-Burks et al., 2017) memainkan peranan 

penting dalam perkembangan individu.  Kemahiran mendengar memerlukan 

kesabaran dan pemahaman, manakala kemahiran memberi maklum balas memupuk 

komunikasi yang berkesan (Zhang & Nong, 2023; Parker et al., 2022; Ting et al., 

2017).  Kemahiran mendengar, memberi maklum balas, membuat keputusan, dan 

menerima pendapat juga penting dalam menyokong pembangunan dan perkembangan 

perniagaan menti. Kemahiran membuat keputusan melibatkan analisis dan 

pertimbangan, manakala kemahiran menaakul melibatkan kebijaksanaan dan 

pengurusan konflik.   

 

Dalam konteks teknologi, kemahiran menggunakan teknologi menjadi semakin 

penting pada masa kini.  Ini melibatkan keupayaan untuk mengawal peralatan dan 

perisian moden, mengintegrasikan teknologi (Fauchald et al., 2022; Haneberg & 

Aaboen, 2020; Ludzinska, 2023; Riter, 2020) dalam pelbagai aspek kehidupan, dan 

memahami serta mengatasi cabaran yang mungkin timbul daripada perkembangan 

teknologi terutama terhadap perniagaan (Deng et al., 2022; Memon et al., 2018).  

Kemahiran ini membolehkan individu berfungsi dengan cekap dalam masyarakat 

yang semakin bergantung kepada teknologi. 

  

Apabila kita mengaitkan Model Personaliti Lima Utama dengan kompetensi 

mentor, ia dapat melihat bagaimana ciri personaliti ini boleh mempengaruhi gaya 

pementoran dan hubungan antara mentor dan menti (Halimatun Saadiah et al., 2023; 

Karlsdottir et al., 2022; Leonell, 2022; Bazkiaei et al., 2020).  Kestabilan Emosi 

(Neuroticisme) merujuk kepada mentor yang mempunyai kestabilan emosi yang 

tinggi mungkin lebih mampu mengendalikan tekanan dan ketidakpastian, 

memberikan kestabilan kepada menti mereka dan mengendalikan konflik dengan 

berkesan (Al-Ghazali, Shah, & Sohail, 2022; Sahinidis, Xanthopoulou, & Tsaknis, 

2021; Tsaknis, Sahinidis, Xanthopoulou, & Vassiliou, 2022; Kritikos & Alexander, 

2022; Widiawan & Igel, 2022; Karlsdottir et al., 2022; Nur Fardeana et al., 2020; 

Leonell, Francesca & Masciarelli, 2020). Personaliti ekstraversi pula merujuk kepada 

kompetensi mentor yang mempunyai semangat ekstraversi yang tinggi akan lebih 

mudah untuk berinteraksi dengan orang lain, membina hubungan dan memberikan 

sokongan sosial yang kuat kepada menti mereka (Bazkiaei et al., 2020; Nur Fardeana 

et al., 2020).  Keserasian yang tinggi dalam diri mentor membolehkan mereka 

membina hubungan yang baik dengan menti, memahami keperluan mereka dan 

mewujudkan persekitaran pementoran yang positif (Karlsdottir et al., 2022; 

Halimatun Saadiah et al., 2023).  

 

Manakala personaliti keterbukaan berkait dengan keterbukaan kepada idea-idea 

inovatif (Karlsdottir et al., 2022) dan bersedia mencuba pendekatan baharu (Bazkiaei 

et al., 2020; Nur Fardeana et al.,  2020) dalam proses pementoran, dan membantu 

menti melihat peluang dengan pandangan yang lebih luas.  Elemen terakhir adalah 

ketelitian yang tinggi dalam  diri mentor mencerminkan tanggungjawab dan kawalan 

diri (Bricker, 2021; Digman, 1990).  Mentor ini akan lebih cekap dalam membantu 

menti mereka bentuk matlamat, mengejar sasaran pencapaian dan meningkatkan 

prestasi perniagaan. Mentor yang memahami dan boleh menggabungkan ciri-ciri 

personaliti ini dalam pementoran mereka dapat mewujudkan hubungan yang kukuh 

dan produktif dengan menti mereka.  

 

Faktor motivasi, nilai, dan karakter juga memainkan peranan penting sebagai 

elemen kompetensi (Kumar & Kayalvizhi, 2024), mempengaruhi prestasi dan tingkah 

laku individu dalam pelbagai konteks dan memberi kesan kepada prestasi serta 

tingkah laku individu terhadap kerjaya. Dalam konteks pendekatan kompetensi, 



13 

 

pemahaman dan memanfaatkan motivasi, nilai dan karakter adalah penting untuk 

meningkatkan kemahiran profesional dan mencapai matlamat organisasi. Apa sahaja 

yang membuatkan seseorang itu berjaya perlu dikenal pasti dan diajar kepada orang 

lain bukan hanya pengetahuan, kemahiran, personaliti dan pengalaman, sebaliknya 

perlu memberi tumpuan kepada nilai, karakter dan faktor motivasi tertentu yang 

konsisten di dalam diri individu yang membezakan kecemerlangannya daripada orang 

lain (David Mc Clelland (1963) di dalam Kumar & Kayalvizhi, 2024). 

 

Penyepaduan nilai Islam ke dalam pementoran keusahawanan mewakili 

pendekatan holistik (Muhamad Afiq et al., 2020) yang melangkaui kompetensi 

pengetahuan dan kemahiran. Ia merangkumi pemupukan nilai tertentu, sifat 

perwatakan, dan motivasi yang konsisten dengan prinsip Islam (Syed Muhammad 

Hilmi et. al., 2023) untuk membezakan kecemerlangan individu dan memupuk usaha 

niaga keusahawanan yang mampan.  Ciri-ciri pengurusan Islam seperti kejujuran, 

kerja keras, integriti, dan pentadbiran yang teratur sebagai faktor penyumbang kepada 

kejayaan perusahaan kecil dan sederhana (PKS) dalam konteks Islam (Ishaq & 

Abbass, 2020; Lisnawati & Ahman, 2019; Machmud & Hidayat, 2020). Jadual 1.1 

menunjukkan formulasi teori kompetensi mentor usahawan yang menjadi asas kepada 

pembinaan kerangka konseptual penyelidikan ini. Elemen-elemen yang digariskan 

dalam jadual tersebut seterusnya membentuk kerangka konseptual kajian seperti yang 

ditunjukkan dalam Rajah 1.1. 

Jadual 1.1   

    

Formulasi teori kompetensi mentor usahawan 

 

Konstruk Konsep Rujukan 

Personaliti Merujuk kepada personaliti mentor 

dalam pementoran yang 

merangkumi karakter luar dan sifat 

dalaman. Keperibadian dan 

perwatakan individu yang boleh 

dilihat oleh mata kasar juga sikap 

individu yang melibatkan emosi, 

perasaan dan fikiran yang tidak 

dapat dilihat oleh mata kasar. 

David Mc Clelland di dalam 

Kumar dan Kayalvizhi (2024), 

Memon, Rozan, Ismail, dan 

Jahanzeb, 2018; Hanim Zainal et 

al., (2020), Leonelli, Pietro, dan 

Masciarelli, (2020), St-Jean dan 

Jacquemin, (2022), Aydogdu, 

(2019).  

Pengalaman 1) Pengalaman dalam berniaga 

 

 

 

2) Pengalaman dalam pementoran 

David Mc Clelland di dalam 

Kumar dan Kayalvizhi (2024), 

Memon et al., (2018), Hanim 

Zainal et al., (2020), Haneberg dan 

Aaboen (2020),  

Fauchald et al., (2022), Mei dan 

Symaco (2020), Street et al., 

(2022), Santa-Ramirez (2022), 

Chang dan Cheng (2022), Garcia 

(2021). 

Kemahiran Kemahiran mentor merujuk kepada 

kepakaran yang dimiliki oleh 

mentor dalam bidang yang 

merangkumi kemahiran teknikal 

dan pengurusan pementoran. 

 

David Mc Clelland di dalam 

Kumar dan Kayalvizhi (2024); 

Hanim Zainal et al., (2020), Street 

et al., (2022), Chang dan Cheng, 

(2022), Garcia (2021), Memon et 

al., (2018), Mouammer dan Bazan 

(2021). 

Pengetahuan Pengetahuan tentang perniagaan / 

keusahawanan  

David Mc Clelland di dalam 

Kumar dan Kayalvizhi (2024), 

Hanim Zainal et al., (2020), Street 

et al., (2022), Haneberg dan 

Aaboen, (2020), Fauchald et al., 

(2022), Garcia (2021), Mouammer 

dan Bazan (2021), Aydogdu 

(2019). 

Faktor 

motivasi 

Nilai, karakter, motivasi tertentu 

yang konsisten di dalam diri 

individu yang membezakan 

kecemerlangannya daripada orang 

lain. 

Kumar dan Kayalvizhi (2024). 

    Rajah 1.1  

 

 Kerangka Konseptual Kompetensi Pensyarah. 

 

 

 

 

 

 

 

 

 

 

 

 

 

 

 

 

 

 

 

 

Diadaptasi dari David Mc Clelland (1963) di dalam Kumar dan Kayalvizhi (2024). 

 

 

 

 

 

Faktor motivasi / 

inspirasi / nilai 

1) Nilai agama 

(psikospiritual 

Islam) 

 

 

 

 

Pengetahuan 

 

1) Teori keusahawanan 

2) Dunia keusahawanan  

       sebenar 

 

Personaliti 

1) Personaliti Lima 

Utama 

a. Kestabilan emosi 

(neuroticism) 

b. Ekstraversi 

(extraversion) 

c. Keserasian 

(agreeableness) 

d. Keterbukaan 

(openness) 

e. Kesedaran 

(conscientiousness) 

 

 

Kemahiran 

 

1) Kemahiran pementoran 

a. Kemahiran mendengar 

b. kemahiran memberi 

maklumbalas 

c. Kemahiran membuat  

keputusan 

d. Kemahiran menaakul 

2) Kemahiran  

menggunakan  

teknologi 

 

 

Pengalaman 

 

1) Dalam perniagaan 

2) Dalam pementoran 

 

Kompetensi 

Mentor 

Usahawan 

1.8 Definisi Operasional 

 

Definisi operasional dalam kajian ini merujuk kepada penerangan khusus tentang 

bagaimana elemen-elemen penting ditakrif dan dihuraikan berdasarkan kajian literatur 

terdahulu serta pemahaman penyelidik. Takrifan ini digunakan sebagai asas untuk 

menganalisis data dan membina kerangka kefahaman yang selaras dengan objektif 

penyelidikan. 

 

1.8.1 Mentor  

 

Mentor merupakan seseorang yang lebih berpengetahuan dan berpengalaman 

(Haneberg & Aaboen, 2020) di dalam bidangnya. Menurut Achkar et al., (2023), 

mentor adalah seseorang yang aktif memeriksa menti melalui telefon, email atau 

pertemuan berkala bagi melihat perkembangan dan kemajuan menti.  Mentor juga 

berperanan menjadi seorang pendengar yang baik, pembimbing, mengarah, menyokong 

dengan baik segala usaha menti, bekerjasama dengan menti dalam pembangunan projek 

terutama yang berkaitan dengan perniagaan dan berkongsi kebijaksanaan samada 

secara bertulis atau tidak bertulis. Mentor juga merujuk kepada penglibatan individu 

yang berpengalaman dan berpengetahuan yang meluangkan masa, berkongsi 

pengetahuan dan usaha untuk memberikan sokongan pembangunan kepada menti 

(Achkar et al., 2023) dan mempunyai kemampuan untuk meningkatkan pengetahuan, 

kemahiran, profesionalisme, keperibadian dan kerjaya.  Secara khususnya, mentor 

dalam penyelidikan ini adalah merujuk kepada pensyarah PolyCC yang menjalankan 

peranan sebagai mentor kepada usahawan pemula dalam kalangan pelajar PolyCC.   

1.8.2 Menti 

 

Menti bermaksud seseorang yang menggunakan analogi kapal kosong, yang akan 

menerima bimbingan daripada individu yang lebih berpengalaman (Kochan 2013 di 

dalam Parker et al., 2022).  Istilah mentee telah diserapkan ke dalam bahasa Melayu 

dengan ejaan yang betul ialah menti (Dewan Bahasa dan Pustaka, 2023).  Bagi tujuan 

penyelidikan ini, menti adalah merujuk kepada pelajar di PolyCC yang memulakan 

perniagaan atau sedang berniaga di PolyCC yang mendapat pementoran keusahawanan 

daripada pensyarah. 

 

1.8.3 Pementoran 

 

Pementoran adalah istilah yang sama makna dengan mentoring di mana perkataan ini 

telah dijadikan Bahasa Melayu (Dewan Bahasa Pustaka 2023), iaitu proses 

membimbing yang melibatkan dua pihak iaitu mentor dan menti.  Pementoran adalah 

aktiviti di mana seseorang yang lebih berpengetahuan (Haneberg & Aaboen, 2020; 

Fauchald et al., 2022) dan berpengalaman (Haneberg & Aaboen, 2020; Kakouris & 

Morselli, 2020; Murray, 2001) terlibat untuk membantu membangunkan 

profesionalisme (Mouammer & Bazan, 2021) di dalam bidangnya untuk masa akan 

datang. Pementoran dalam penyelidikan ini adalah merujuk kepada proses 

membimbing usahawan pemula dalam kalangan pelajar oleh pensyarah di PolyCC.  

Proses pementoran ini bermula daripada permulaan idea untuk membuka perniagaan 

sehingga pelajar mampu memperolehi pendapatan daripada perniagaan yang 

diusahakan semasa dalam pengajian sehinggalah pelajar mampu mempertahankan 

perniagaan mereka apabila mereka bergraduasi.  Perniagaan tersebut tidak semestinya 

perniagaan yang sama, tetapi merujuk kepada kemenjadian usahawan yang mana 

diakhirnya pelajar-pelajar ini mampu menjana pendapatan dan memberi peluang 

pekerjaan kepada orang lain. 

 

1.8.4  Mentor Keusahawanan 

 

Mentor keusahawanan adalah seseorang yang membimbing usahawan dalam 

perjalanan keusahawanannya yang memberi sokongan peribadi secara sukarela dalam 

membantu usahawan muda mengembangkan kebolehan dan kemampuan mereka 

memandangkan mereka memulakan dan mengembangkan perniagaan mereka secara 

sendirian (YBI, 2018).  Dalam konteks penyelidikan ini, mentor adalah pensyarah 

PolyCC yang membimbing pelajar ke arah kemenjadian usahawan. Mentor 

keusahawanan akan bertindak sebagai penasihat perniagaan, pembimbing pengurusan 

dan pemantau operasi perniagaan pelajar.  Justeru, pemilihan mentor keusahawanan 

adalah dibuat berdasarkan kriteria-kriteria tertentu agar mentor dapat menjalankan 

fungsi dengan baik bagi memastikan pelajar mendapat bimbingan yang sepatutnya.  

 

1.8.5 Usahawan Pemula 

 

Usahawan pemula adalah individu yang mencipta dan mengurus usaha mereka (Politis 

2008), manakala Liu, Gorgievski, Zwaga dan Paas, (2022a) merujuk kepada pelajar 

IPT yang berada dalam peringkat pertama operasi memulakan perniagaan semasa 

dalam pengajian.  Dalam penyelidikan ini, usahawan pemula merujuk kepada pelajar 

PolyCC yang memulakan perniagaan semasa dalam pengajian di PolyCC sama ada 

benar-benar baru memulakan perniagaan atau pun meneruskan perniagaan yang telah 

dimiliki atau perniagaan warisan keluarga yang mula diuruskan oleh pelajar. Mereka 

ini sering berhadapan dengan cabaran dari segi kekangan modal, pengalaman terhad 

serta keseimbangan antara akademik dan perniagaan. Justeru, bimbingan mentor yang 

kompeten amat penting bagi memastikan kelangsungan serta kelestarian perniagaan 

usahawan pemula. 

 

1.8.6 Kompetensi 

 

Teori kompetensi ini mula diperkenalkan oleh David McClelland pada sekitar 1960an 

dengan mengatakan apa sahaja yang membuatkan seseorang itu berjaya perlu dikenal 

pasti dan diajar kepada orang lain iaitu personaliti, kemahiran, pengalaman, 

pengetahuan. Teori kompetensi ini terus berkembang dengan pertambahan elemen nilai 

/ karakter / faktor motivasi (Kumar dan Kayalvizhi, 2024) sebagai elemen kompetensi. 

Bagi tujuan penyelidikan ini, kompetensi adalah merujuk kepada personaliti, 

pengalaman, kemahiran, pengetahuan dan nilai positif dalam diri individu. 

 

1.8.7 Personaliti Lima Utama 

 

Personaliti adalah karakter luar dan sifat dalaman individu (Memon et al.,  2018; Hanim 

Zainal et al., 2020; Leonelli et al., 2020; St-Jean & Jacquemin, 2022; Aydogdu, 2019).  

Personaliti atau keperibadian ditakrifkan sebagai himpunan pola emosi, pemikiran dan 

perlakuan unik yang dimiliki seseorang dan ianya tekal dengan masa (Leonelli et al., 

2020; Cervone & Pervin, 2023), di mana akan melahirkan tindak-tanduk bagi 

menzahirkan ciri-ciri kawalan emosi dan pemikiran (Leonelli et al., 2020; Cervone & 

Pervin, 2023;  Nur Fardeana Arifin et al., 2020).  



20 

 

Dalam penyelidikan ini, personaliti adalah merujuk kepada Personaliti Lima 

Utama yang dimiliki oleh mentor.  Personaliti Lima Utama pertama kali diterangkan 

oleh ahli psikologi Paul Costa dan Robert McCrae pada akhir 1970-an dan 1980-an 

yang digunakan sebagai rangka kerja untuk memahami perbezaan individu dalam 

personaliti (Halimatun Saadiah et al., 2023; Karlsdottir et al., 2022; Leonell, 2022; 

Bazkiaei et al., 2020;). Personaliti Lima Utama tersebut adalah neurotisisme 

(neuroticism), ekstraversi (extraversion), keterbukaan (openness), keserasian 

(agreeableness) dan ketelitian (conscientiousness). Dalam penyelidikan ini, Personaliti 

Lima Utama adalah merujuk kepada lima personaliti tersebut yang dimiliki oleh mentor 

dan bukannya yang dimiliki oleh menti. 

 

1.8.8  Altruisme 

 

Altruisme pada asasnya diperkenalkan oleh Auguste Comte (1822) sebagai pandangan 

hidup atau amalan yang mengutamakan kebajikan orang lain berbanding kepentingan 

diri sendiri. Menurut Nurhayati (2021), Sri Rahmawati (2019), Anggraini dan Hartini 

(2022), serta Windmann dan Binder (2024), altruisme merupakan motivasi untuk 

meningkatkan kesejahteraan orang lain secara tulus tanpa mementingkan diri. Unsur-

unsur altruisme merangkumi empati, tanggungjawab, kepercayaan, kerjasama, 

perkongsian, rendah ego, membantu, pengorbanan serta keberanian mengambil risiko 

(Pamungkas & Muslikhah, 2019; Wulandari, 2022; Kuswoyo & Muhopilah, 2020). 

Dalam konteks kajian ini, definisi operasional altruisme merujuk kepada sikap 

pensyarah mentor yang rela membantu, menyokong, dan berkorban demi kejayaan 

mentee tanpa mengutamakan kepentingan diri, demi melestarikan perniagaan 

usahawan pelajar. 

1.8.9 Enthusiasm 

 

Enthusiasm ditakrifkan sebagai keghairahan, semangat tinggi, serta sokongan sepenuh 

hati dalam melaksanakan sesuatu tugas (Kamus Inggeris-Melayu Dewan). Menurut 

Liu, Zhang, Zhao dan Jia (2021), Cui (2022), serta Vogelaar, Dijk dan Dijk (2025), 

enthusiasm melibatkan semangat, tenaga, keinginan yang kuat, kreativiti, inovasi, serta 

komitmen tinggi dalam mencapai matlamat. Ia juga dikaitkan dengan sikap positif yang 

menggalakkan orang lain dan kesanggupan menerima pengalaman baharu (Dewaele & 

Li, 2021; Rakhmonovich, 2022; Yitshaki, 2025). Dalam konteks kajian ini, definisi 

operasional enthusiasm merujuk kepada keinginan yang sangat kuat, melebihi 

kebiasaan, dengan komitmen tinggi, berfokus dan sangat bertekad yang ditunjukkan 

oleh pensyarah mentor dalam membimbing menti sehingga mampu memberi dorongan, 

sokongan dan inspirasi untuk melestarikan perniagaan usahawan pelajar.  

 

1.8.10 Harmonisme 

 

Harmonisme merujuk kepada keadaan harmoni yang menekankan keselarasan, 

kesesuaian dan kemesraan dalam hubungan sosial (Kamus Dewan, 2005; Kamus 

Pelajar, 2015). Dalam konteks pementoran, harmonisme boleh ditunjukkan melalui 

hubungan bermakna antara mentor dan menti (Newsome, 2020; Jennerdene et al., 

2023), kewujudan chemistry yang positif (Garvey & Stokes, 2022), sikap saling 

mendengar dengan baik (Newsome et al., 2021), keakraban (Jennerdene et al., 2023), 

serta penciptaan situasi saling menguntungkan atau win-win (Martinez et al., 2018; 

Saino, 2019). Justeru, dalam tesis ini, harmonisme ditakrifkan sebagai keupayaan 

seorang mentor untuk membina dan mengekalkan hubungan mentor-menti yang 

berasaskan keharmonian, keserasian emosi, dan saling melengkapi dalam usaha 

membimbing keusahawanan pelajar. 

 

1.8.11 Pengalaman 

 

Pengalaman perniagaan dalam kalangan mentor usahawan (Haneberg & Aaboen, 2020; 

Hanim et al., 2020; Street et al., 2022; Kakouris & Morselli, 2020; Nate et al., 2022; 

Lyu et al., 2023; Zhang & Nong, 2023) merupakan salah satu elemen kompetensi yang 

diperlukan dalam kompetensi mentor usahawan.  Selain itu, pengalaman dalam 

pementoran juga dapat meningkatkan kredibiliti dan reputasi mentor usahawan 

(Fauchald et al., 2022). Pengalaman dalam perniagaan dan pengalaman sebagai mentor 

dapat meningkatkan keupayaan untuk memberikan bimbingan yang relevan, dan 

menyokong usahawan dalam proses pembangunan perniagaan (Morland et al., 2021; 

Nate et al., 2022; Fauchald et al., 2022; Ludzinska, 2023).  Di dalam penyelidikan ini, 

pengalaman adalah merujuk kepada pengalaman dalam perniagaan dan pengalaman 

sebagai mentor samada mentor usahawan atau mentor di dalam bidang lain iaitu tidak 

terhad kepada mentor usahawan sahaja. 

 

1.8.12 Kemahiran 

 

Kemahiran yang berkaitan dengan keusahawanan merupakan kompetensi utama bagi 

seorang mentor untuk memudahkan pementoran (Street et al., 2022; Haneberg & 

Aaboen, 2020). Di dalam penyelidikan ini, kemahiran adalah merujuk kepada 

kemahiran pementoran, termasuk kemahiran mendengar dan menyoal dengan secara 

aktif (Garcia, 2021; Nabi et al., 2021; Badwan & Rentocchini, 2022), memberikan 

maklumbalas yang baik (Badwan & Rentocchini, 2022; Nabi et al., 2021), serta 

membimbing dalam proses pembuatan keputusan (Chang & Cheng, 2022) agar dapat 

membantu menti dalam membuat keputusan dengan baik.  Di  dalam penyelidikan ini, 

kemahiran adalah merujuk kepada kemahiran yang berkaitan dengan keusahawanan, 

termasuk kemahiran pengurusan yang mencakupi kemahiran menguruskan perniagaan 

dan kemahiran pementoran. 

 

1.8.13 Ilmu Pengetahuan 

 

Pengetahuan merupakan elemen kompetensi (Lv et al., 2022; Mei & Symaco, 2020; 

Ludzinska, 2023) yang diperlukan oleh mentor usahawan terutamanya pengetahuan 

tentang bidang perniagaan yang sedang dibangunkan oleh menti (Svensson, 2021; 

Martinez, et al., 2018).  Bagi tujuan penyelidikan ini, ilmu pengetahuan adalah merujuk 

kepada bidang akademik, taraf pendidikan, latihan dan pembangunan kerjaya yang 

dimiliki oleh responden. 

 

1.8.14 Psikospiritual Islam dalam Pementoran 

 

Psikospiritual Islam adalah teori yang mengoperasikan konsep seperti jiwa, hati dan 

diri sebagai asas kepada teori dan amalan Islam psikologi manusia  (York Al-Karam, 

2018; Keshavarzi, Khan, Ali & Awaad, 2021; Rothman, 2021).  Teori ini merupakan 

suatu pendekatan bimbingan atau pementoran yang menggabungkan aspek kerohanian 

dan keagamaan yang bersumberkan al-Quran dan Hadis (Rahman et. al, 2023).  

Psikospiritual Islam menggunakan prinsip-prinsip Islam, termasuk tauhid iaitu 

kepercayaan kepada keesaan Tuhan untuk memberikan pemahaman tentang kesihatan 

mental, perkembangan peribadi, dan kesejahteraan keseluruhan (Muhammad Afiq et. 

al., 2023; Hamim, 2010; Abu Dardaa, Khazri, & Ahmad Irdha, 2020). Bagi tujuan 

penyelidikan ini, psikospiritual Islam adalah merujuk kepada amalan dan konsep 

kerohanian di dalam jiwa pensyarah semasa menjalankan tanggungjawab sebagai 

mentor usahawan iaitu taklif, ihsan, itqan, dan istiqamah.  

 

1.8.15 Taklif 

 

Menurut Zulhelmy, Abrar, dan Firdaus (2023), Abdul-Rahim dan Goddard (1998), 

serta Catic (2023), taklif secara operasional merujuk kepada tanggungjawab moral 

individu untuk melaksanakan kewajipan agama dengan berpegang kepada prinsip 

akauntabiliti terhadap Tuhan, di mana setiap tindakan akan dipertanggungjawabkan di 

akhirat. Zuhdi (2023) juga menekankan kepentingan memenuhi amanah serta menjaga 

kesejahteraan diri dan orang lain sebagai sebahagian daripada tuntutan agama dan 

moral. Dalam penyelidikan ini, penyelidik mendefinisikan taklif sebagai sikap individu 

yang bertanggungjawab atas tindakan mereka terhadap Tuhan, dengan penekanan 

kepada kewajipan memenuhi amanah dan kesejahteraan bersama. 

 

1.8.16 Ihsan  

 

Menurut Hasan Al-Bana, Norashikin, Elmi, Sayuti, dan Azmi (2024), Cheumar et al. 

(2022), dan Sidek Baba (2018), ihsan merujuk kepada perbuatan baik yang dilakukan 

dengan penuh keikhlasan dan integriti. Meliza, Widiyanti, dan Khasanah (2024), 

bersama Cahyono, Mahdi, dan Moch. Iqbal (2024), serta Yusuf (2024), menyatakan 

bahawa ihsan melampaui keperluan atau kewajiban, sementara Rima (2021) dan Savitri 



25 

 

dan Muchlis (2024) pula menekankan bahawa perbuatan ini bertujuan memberi 

manfaat kepada orang lain. Bagi tujuan penyelidikan ini, penyelidik mendefinisikan 

ihsan sebagai tindakan melakukan kebaikan secara ikhlas dan dengan penuh integriti, 

melebihi sekadar menunaikan kewajipan, serta bertujuan memberi kesan positif kepada 

kesejahteraan orang lain (menti). 

 

1.8.17 Itqan 

 

Menurut Hakki (2020) dan Hasan Al-Bana et al. (2024), itqan adalah merujuk kepada 

sikap bekerja dengan penuh kesungguhan, ketelitian, dan komitmen dalam 

melaksanakan tugas sehingga mencapai tahap kesempurnaan dan kualiti terbaik, yang 

dilakukan dengan rasa tanggungjawab dan tanpa rasa putus asa. Ahmad Faosiy dan 

Asia Mus’ad (2013), bersama Nur Fatin Nabilah dan Siti Arni (2021), menyatakan 

bahawa itqan merangkumi usaha berterusan untuk mencapai hasil yang maksimum 

melalui dedikasi dan keikhlasan, yang menggambarkan usaha mendapatkan hasil kerja 

yang berkualiti dari segi fizikal. Di dalam penyelidikan ini, penyelidik mendefinisikan 

itqan sebagai sikap bekerja dengan penuh kesungguhan, ketelitian, dan komitmen 

dalam setiap tugas, berterusan hingga mencapai tahap kualiti terbaik, dengan 

tanggungjawab yang tinggi dan tanpa putus asa, untuk memperoleh hasil yang 

berkualiti secara menyeluruh. 

 

1.8.18  Istiqamah 

 

Istiqamah didefinisikan sebagai konsistensi dalam melaksanakan tugas dan 

tanggungjawab (Ahmad, Abu, & Salmy, 2023) dengan beretika, tekun, dan berdisiplin, 

yang selari dengan prinsip keteguhan dan kepercayaan kepada Allah seperti yang 

digariskan dalam Surah Al-Hud 11:112 (Falikhatun & Suparno, 2015; Wijayanti et al., 

2020).  Dalam konteks penyelidikan ini, istiqamah merujuk kepada daya tahan dan 

usaha berterusan untuk membantu menti, di mana mentor mengekalkan disiplin dan 

komitmen tinggi dalam pengurusan menti mereka.  

 

 

1.9 Batasan Penyelidikan 

 

Penyelidikan ini mempunyai beberapa batasan yang menghadkan dapatan penyelidikan 

iaitu: 

 

1) Sampel penyelidikan - Responden yang dipilih adalah dalam kalangan mentor 

dari PolyCC.  Oleh yang demikian, data yang diperolehi adalah terbatas kepada 

pensyarah PolyCC yang telah menjadi mentor sahaja. 

2) Fokus – penyelidikan ini hanya merujuk kepada mentor usahawan dalam 

kalangan pensyarah kepada usahawan pemula dalam kalangan pelajar sahaja 

dan bukan kepada semua usahawan pemula dalam pelbagai sektor. 

3) Maksud bagi setiap elemen yang diselidik adalah terhad kepada definisi 

operasional sahaja.  Misalnya, konsep personaliti mentor adalah hanya merujuk 

kepada Personaliti Lima Utama sahaja dan bukan konsep personaliti lain. 

4) Penyelidikan ini dijalankan menggunakan reka bentuk kualitatif dengan pendekatan 

fenomenologi, oleh itu dapatan kajian adalah berasaskan pengalaman dan pandangan 

peserta yang terlibat secara langsung. Kajian ini tidak menggunakan pendekatan 

kuantitatif yang melibatkan analisis statistik berskala besar dan juga tidak bersifat 

keratan rentas (cross-sectional) yang membolehkan generalisasi menyeluruh. Justeru, 

hasil kajian ini lebih menekankan kepada kefahaman yang mendalam mengenai 

fenomena kompetensi pensyarah sebagai mentor usahawan dalam konteks PolyCC, 

berbanding menghasilkan inferens yang bersifat umum terhadap semua institusi 

pengajian tinggi. 

 

 

1.10 Kepentingan Penyelidikan 

 

Dengan meneroka pengalaman mentor membimbing pelajar bermula dari memulakan 

perniagaan ketika sedang dalam pengajian, seterusnya mengekalkan perniagaan 

tersebut selepas menamatkan pengajian, penyelidikan ini telah menjana data dan 

maklumat baru bagi menghasilkan kerangka kompetensi yang boleh digunakan oleh 

mentor usahawan pelajar dalam kalangan pensyarah. Dengan meneroka personaliti dan 

pengalaman mentor ini, penyelidikan ini telah menghasilkan satu kerangka kompetensi 

seorang mentor usahawan pelajar dalam kalangan ahli akademik.  Secara ringkasnya, 

kepentingan penyelidikan adalah seperti berikut:- 

 

1.10.1 Kerajaan - Kementerian Pengajian Tinggi (KPT) dan Jabatan Pengajian 

Politeknik Dan Kolej Komuniti (JPPKK). 

 

Penyelidikan ini dapat memberi sumbangan kepada bidang pendidikan keusahawanan 

dalam sistem pengajian tinggi di Malaysia. Hasil penyelidikan ini membolehkan pihak 

KPT memahami proses kemenjadian dan kelestarian usahawan dalam kalangan pelajar 

dan graduan institusi pengajian tinggi melalui kaedah pementoran usahawan.  Ianya 

boleh dijadikan panduan dan asas kepada perancangan KPT dalam memberi latihan 

pementoran usahawan kepada ahli akademik. Pembuat dasar juga boleh mencipta 

model penyelesaian masalah yang berkaitan melalui hasil dapatan penyelidikan ini. 

Perancangan yang teliti dengan mengambil kira dapatan penyelidikan ini, akan dapat 

membantu usaha pencapaian Teras 1: Startegi 3 (PTK 2021-2025) iaitu melahirkan 

pensyarah berkepakaran keusahawanan dengan lebih sistematik. 

 

1.10.2 Institusi Pengajian Tinggi (IPT) 

 

Dapatan penyelidikan ini memberi sumbangan ilmu pengetahuan kepada pengurusan 

dan Ketua Pusat Keusahawanan di IPT dalam membentuk strategi serta pendekatan 

bagi kemenjadian usahawan dalam kalangan pelajar dan kelestarian usahawan dalam 

kalangan graduan.  Pihak berkenaan boleh memberi fokus yang lebih terhadap program 

pementoran keusahawanan khususnya untuk digunakan oleh pensyarah yang dilantik 

sebagai mentor usahawan.  Organisasi juga boleh menyediakan kursus-kursus yang 

berkaitan kompetensi mentor (yang didapati daripada penyelidikan ini) bagi 

memantapkan mentor-mentor usahawan menjalankan tugas. 

 

1.10.3 Pensyarah PolyCC 

 

Penyelidikan ini membantu penambahan penguasaan pengetahuan di bidang 

pementoran keusahawanan dan akan melancarkan tugas pensyarah jika dilantik sebagai 

mentor usahawan.  Dapatan penyelidikan ini diharapkan dapat mempersiapkan 

pensyarah dengan kompetensi yang perlu dimiliki iaitu personaliti, pengalaman, 

kemahiran, pengetahuan dan nilai untuk menjalankan tanggungjawab sebagai mentor 

usahawan.  Dapatan penyelidikan ini juga dapat dijadikan panduan oleh pensyarah bagi 

melengkapkan diri dengan kompetensi mentor usahawan agar matlamat pementoran 

usahawan pemula di PolyCC khususnya atau di IPT lain dapat dicapai dengan lebih 

mudah. 

 

1.10.4 Penyelidik dan Penulis Pementoran Usahawan 

 

Dalam penyelidikan ini, ianya menghimpunkan pelbagai literatur berkaitan pementoran 

keusahawanan.  Hal ini sekaligus menyediakan kepada penyelidik atau penulis yang 

cenderung terhadap pementoran keusahawanan untuk menjadikan dapatan 

penyelidikan ini sebagai bahan rujukan atau bacaan untuk penyelidikan akan datang.  

Fokus utama penyelidikan ini adalah pementoran keusahawanan di IPT, kepentingan 

dan model-model kompetensi mentor usahawan dalam kalangan pensyarah di beberapa 

negara lain.  Literatur berkaitan hal tersebut yang terdapat dalam penyelidikan ini dapat 

dijadikan rujukan oleh penyelidik lain.  Tema elemen kompetensi yang ditemui dalam 

penyelidikan ini juga boleh diuji pada penyelidikan akan datang melalui penyelidikan 

dalam reka bentuk kuantitatif. 

 

1.10.5 Komuniti 

 

Penyelidikan ini diharapkan dapat menghasilkan model kompetensi mentor usahawan 

yang membantu pensyarah membimbing usahawan pelajar secara lebih terancang dan 

berkesan, sekali gus menyokong kemenjadian usahawan serta kelestarian perniagaan 

graduan. Hasilnya bukan sahaja membuka peluang pekerjaan dan perniagaan baharu 

kepada komuniti, malah dapat disepadukan dengan ekosistem keusahawanan IPT untuk 

meningkatkan pencapaian KPI KPT serta menyumbang kepada pengurangan kadar 

pengangguran graduan IPT. Dalam konteks komuniti, dapatan penyelidikan ini 

berpotensi menggalakkan pembangunan ekonomi setempat melalui penghasilan produk 

dan perkhidmatan baharu. Ia juga dapat mewujudkan jaringan kolaborasi antara 

graduan usahawan dengan masyarakat setempat bagi menyokong ekosistem perniagaan 

mikro dan kecil. Selain itu, kelestarian perniagaan graduan turut menyumbang kepada 

peningkatan taraf hidup komuniti melalui peluang pekerjaan, penjanaan pendapatan 

serta aktiviti sosial yang lebih inklusif. 

 

 

1.11 Rumusan  

 

Bab ini telah membincangkan latar belakang, pernyataan masalah, kerangka teori, 

kerangka konsepsual penyelidikan, objektif, persoalan, kepentingan, batasan dan 

definisi operasional penyelidikan.  Bab ini telah membincangkan latar belakang kajian 

yang menekankan kepentingan pementoran dalam melahirkan usahawan pelajar di IPT 

khususnya di PolyCC. Permasalahan utama yang dikenal pasti ialah kekurangan 

pensyarah dengan kepakaran keusahawanan, ketidakjelasan garis panduan peranan 

mentor, serta penurunan pencapaian KPI pelajar dan graduan yang menjadi usahawan 

antara tahun 2020 hingga 2022. Penyelidikan ini bertujuan untuk meneroka kompetensi 

pensyarah sebagai mentor usahawan dengan merujuk kepada Teori Kompetensi 

McClelland yang meliputi personaliti, kemahiran, pengalaman, pengetahuan, serta nilai 

dan motivasi. Namun begitu, jurang teori wujud kerana teori ini tidak mengandungi 

elemen psikospiritual Islam yang turut memberi kesan kepada keberkesanan 

pementoran. Selain itu, wujud juga jurang konseptual dalam mendefinisikan mentor 

usahawan, di mana secara idealnya seorang mentor ialah usahawan berjaya, tetapi di 



31 

 

PolyCC peranan ini lebih banyak dipikul oleh pensyarah bukan berlatarbelakangkan 

keusahawanan. Justeru, penyelidikan ini penting untuk menilai dan membina 

kefahaman baharu mengenai kompetensi pensyarah sebagai mentor dalam menyokong 

kelestarian perniagaan pelajar. Perbincangan ini memberikan gambaran awal aspek 

penting di dalam penyelidikan ini selain memudahkan kefahaman terhadap penggunaan 

istilah yang terdapat dalam penyelidikan ini.  Maklumat tentang penyelidikan ini 

dibincangkan dengan lebih lanjut dalam bab seterusnya.  




